
				ఈ పుట అచ్చుదిద్దబడ్డది

కరమొప్ప నొక్కలింగము గొని తెమ్ము - పరఁగ విన్నూటనల్వదియోజనములు

గల దిచ్చటికి రెండు గడియలలోన - నిలువక చనుదెమ్ము నీవాహవమున,8290

ధరమీఁదఁబడిన నాతమ్మునికొఱకు - నిరుమూఁడులక్షలు నిరువదివేలు

పదియోజనములును బవనవేగమునఁ - గదలి మందులకొండఁ గ్రక్కునఁ దెచ్చి

తిరుగ నెప్పటి చోటఁ దిరముగా నునిచి - యరుగుదెంచితి నప్పు డరజాములోన

నదిగాన నీ కిది యధికమే” యనిన - ముదమున నుప్పొంగి మొక్కి వీడ్కొనుచు

నరిగి యప్పుడు మహేంద్రాచలం బెక్కి - యురుతరశక్తిమై యుంకించి యెగసి

ఘనతరం బగు కాశికాపురి డాసి - యనఘతరంగిణి నాగంగఁ గ్రుంకి

కాశికానిలయుని ఘను విశ్వనాథు - వాసవనుతు నీశు వరదయాలోలుఁ

గని మ్రొక్కి నుతిఁ జేసి కదలి యాఘనుఁడు - ఘనబుద్ధి నొక్కలింగంబుఁ గైకొనుచు

నధికవేగంబున నరుదెంచుచుండె - బుధజనవినుతుఁ డాభూమీశుఁ డంత

హనుమంతురాకకు నటు చూచి జూచి - "తనరంగ నిట ముహూర్తము చేరవచ్చెఁ

జనుదేరఁ డేమొ? రాక్షసుఁ డెవ్వఁడైనఁ - జెనకిన జగడంబు సేయుచున్నాఁడొ?

యేమికార్యమొ?" యని యిచ్చఁ జింతించి - ముహుర్తము దప్ప కిట లింగ మొకటి

నెనయఁ బ్రతిష్ఠింతు నిసుకచే ననుచు - జననాథుఁ డట సమస్థలమున కరిగి

కరముల నొక్కలింగము గాఁగ నిసుకఁ - గరమొప్పఁ జేసినఁ గంజాక్షి సీత

నంది గావించె నా నగజాధినాథు - ముందట నిసుకచే మొగి రామవిభుఁడు

నాయెడఁ బూజ సేయఁ గడంగునంత - వాయువేగంబున వాయునందనుఁడు

అరుదెంచి రఘురామునడుగుల కెరఁగి - ధరణీశుఁ డుంచిన దర్పకారాతిఁ

గనుఁగొని ఖిన్నుఁడై కళవళం బంది - తనువు గంపింప గద్గదకంఠుఁ డగుచు

నంజనాసుతుఁ డప్పు డనియె “నోరామ! - కంజాప్తకులసోమ! కాశికి నన్నుఁ

బనిచినఁ బనిపూని బ్రహ్మాదిసురలు - గనుఁగొన నచటి లింగమును దెచ్చితిని,

ననుఁ బంపి యిచ్చట నగజాధినాథు - నునుపంగఁ దగునయ్య! యుర్వీశచంద్ర!

అనువొంద నేఁ దేర నర్హుండఁ గానొ? - మనమున నామీఁద మక్కువ లేదొ?”

అనుడు రాముఁడు మందహాసంబు జేసి - హనుమంతుఁ జూచి యిట్లనియె "నా కరయఁ

దమ్ములలో నొక్కతమ్ముఁడ వీవు - నెమ్మితో నీమీఁద నెయ్యంబు ఘనము;

ఈముహూర్తముఁ దప్ప నీక యీశివునిఁ - గామించి యిసుకచేఁ గావించి తర్థి

నంతలోనన నీవు నరుగుదెంచితివి - సంతోష మయ్యె; నీశ్వరుని నవ్వలికిఁ

దెమలించి నీతెచ్చు దేవుని నిలుపు - మమరులు వొగడంగ" ననిన వాయుజుఁడు

ముదమంది తనవాలమున నీశుఁ జుట్టి - కదలించి కదలించి కదలింపలేక,

మదిలోన శంకించి మఱియు నింకించి - మెదలింపఁ జాలక మిగులఁ జింతించి

"యక్కట! మున్ను ద్రోణాచలం బేను - దక్కక యగలించి తనరఁ దెచ్చితిని

